
Khutba Jummah 

HADHRAT MUHYI-UD-DIN AL-KHALIFATULLAH 
Munir Ahmad Azim 

 
11 Août 2017 

(18 Dhul Qaddah 1438 AH) 
 

Après ki li fine salué tous so bane disciples (et tous bane Musulmans) entier le 
monde avec le Salaam - la Salutation de paix dans l'Islam - Hazrat Khalifatullah 
(atba) fine lire Tashahhud, Ta’uz, Surah Al Fatiha, et ensuite li fine axé so Khutba 
lor « Surah At-Takaathur (Ch. 102) »: 
 

SURAH AT-TAKAATHUR (CH.102) – LA CUPIDITÉ 
(c.-à-d., l’envie pour gagne toujours plisse) 

1. Bismillah-ir-Rahman-ir-Rahim 
2. ‘Alhaakumut-Takaathuur 
3. Hatta zurtumul maqaabir 
4. Kallaa sawfa ta’-lamuun 
5. Summa kallaa sawfa ta’-lamuun 

6. Kallaa law ta’-lamuuna ‘ilmal yaqiin 
7. Latara wunnal Jahiim! 
8. Summa latara wunnahaa ‘aynal yaqiin ! 
9. Summa la-tus’-alunna Yawma-‘izin ‘anin na’iim. 
 
1. Au nom d’Allah, Le Très Gracieux, Le Très Miséricordieux 
2. (Désir) pou augmente ou richesse distraire ou, 
3. jusqu’à qui ou visite ou tombe (bane tombes). 
4. Non, non, ou va conner bientôt. 
5. Non, encore ene fois non. Ou va conner bientôt. 
6. Non, si ou ti conner avec certitude (ou ti va faire attention). 
7. Ou pou bizin trouve la fournaise. 
8. Ensuite, ou pou guette li avec ene lizié sûr, 
9. et puis ça jour là, pou pose ou question lors ou la vie confortable (qui ou ti pé 
jouir lors ça la terre là). 
 
Ça chapitre là, Surah At-Takaathur (Ch.102) – La Cupidité (c.-à-d., l’envie pour 
gagne toujours plisse) contenir ene avertissement à bane ki envie possède tout, 
bane ki content accumule bane richesses. 
 
Verset 2 : ‘Alhaakumut-Takaathuur - (Désir) pou augmente ou richesse distraire 
ou; 
 
Ça fanatisme pour gagne bane richesses et pour désire augmente fortune, 
position, nombre d’adhérents, de disciples ou bane partisans, production ou 
organisation en masse, pas capave zis affecter ene dimoune en particulier mais li 
aussi affecter bane sociétés et bane nations entier. 
 
Saki appelle ‘le monopole’ (c.-à-d., ene sél dimoune ki capave servi ene kitchose 
zis pour li tousel), ça li défanne et li contre la moralité. Ça favorise exploitation 
ene public. Ça situation là pour empirer si bane lézot dimounes suive l’exemple ça 
dimoune ki fine monopolise tout ça là. Kan ça augmenter, éna concurrence, c-à-d, 
paryaaze lor ki sanla pou ramasse pli bocoup richesses. Ça occupe l’attention ça 
dimoune là plisse et li oublier faire bane zaffaires ki pli important, c.-à-d., la 
prière, bonne conduite etc. 
 
C’est à cause ça, fine donne ene avertissement ici d’ene point de vue spirituel. 
 
L’homme capave li absorber par ça bane kitchoses éphémères là ziska so la mort 
approcher. Et lér là li faire ene flash back lors so la vie et li réaliser commié de so 

la vie line gaspiller à cause  li pas fine porte aucaine l’attention lors bane zaffaires 
ki ti pli important et supérieurs. 
 
Versets 3, 4 & 5 : Hatta zurtumul maqaabir. Kallaa sawfa ta’-lamuun; Summa 
kallaa sawfa ta’-lamuun - jusqu’à qui ou visite ou tombe. Non, non, ou va conner 
bientôt. Non, encore ene fois non. Ou va conner bientôt. 
 
Ça phrase là veut dire ; ziska ki ene moment arriver kot ou pou bizin alle dans 
tombe et laisse derrière ou tout bane splendeur et bane circonstances d’ene la vie 
ki ti vide. Alors, ça moment là, ça vrai réalité là pou vine devant ou. Donc, ki faire 
dimounes pas essaye comprend ça réalité là dans ça la vie là même avant ki li trop 
tard? 
 
Versets 6, 7 & 8 : Kallaa law ta’-lamuuna ‘ilmal yaqiin; Latara wunnal Jahiim! 
Summa latara wunnahaa ‘aynal yaqiin ! - Non, si ou ti conner avec certitude (ou ti 
va faire attention). Ou pou bizin trouve la fournaise. Ensuite, ou pou guette li avec 
ene lizié sûr; 
 
Éna 3 qualité  de « Yaqeen » (certitude de connaissance) ki mentionner dans 
Quran : ‘ilm-ul-yaqeen’ – certitude par raisonnement ou par ene déduction, ‘ain-
ul-yaqeen’ – certitude par ene inspection personnel, ‘haqq-ul-yaqeen’ – la vérité 
absolue ki péna aucaine possibilité erreur de jugement ou erreur visuelle ou d’ene 
perception. 
 
1er qualité là, c.-à-d., certitude par raisonnement ou par déduction li mentionné 
ici : nous tende kitchose dépi ene dimoune, ou nous faire bane déductions pour 
quelque chose par nous propre connaissance ; ça pé réfère à nous l’état d’esprit 
personnel. 
 
Si nous raisonne dans ça sens là, nous pour donne ene pli grand valeur et nous 
pou apprécier plisse bane jolies kitchoses de nous la vie, et nous pou perdi ene 
létemps précieux avec bane banalités (c.-à-d., bane kitchoses inutiles/sans 
l’importance). Mais si nous pas servi nous facilité pour raisonner astère là, nous 
pour trouve certainement avec nous propre lizié ça punition pour nous péchés là. 
Nous pour trouve l’Enfer. 
 
Verset 9 : Summa la-tus’-alunna Yawma-‘izin ‘anin na’iim. - et puis ça jour là, pou 
pose ou question lors ou la vie confortable (qui ou ti pé jouir lors ça la terre là). 

Nous pou subir ene interrogation, c.-à-d., nous pou responsable pour tout bane 
kalité plaisirs ki nous ti pé prend – Ki ça plaisir là li en forme d’ene fausse orgueil 
ou jouissance de bane choses ki péna aucaine valeur, ou bane kitchose mauvais, 
ou même jouissance extravagant de bane choses ki halal (licite). De ce fait nous 
bizin suive bane limites ki fine prescrire. 
 
Islam pas permettre nous pour consacrer nous zis avec bane plaisirs de ça la vie 
là. Ça bane plaisirs là rende nous égoïstes. 
 
Ça bane plaisirs là li prend bocoup de nous létemps, nous l’argent, et nous bane 
capacité ki nous capave servi pli bien au profit de la société. Ça bane plaisirs là 
faire nous oublier nous devoir envers Allah et envers nous propre l’âme. Ça bane 
plaisirs là donne ene grand satisfaction à nous bane sens physique ; mais nous 
lécorps physique pour pourri ene jour en bas la terre et c’est nous l’âme ki pour 
continuer vivre après nous la mort. Nous pas capave néglige nous l’âme ki li aussi 
li ene partie important de nous propre être. 
 
Alors, tout les temps nous bizin garde bien à l'esprit ki nous bien temporaire lor ça 
la terre là, et nous ena le devoir pour faire le tout pour le tout pour ki nous pas 
oublier nous devoir ki nous ena envers Allah, et envers nous propre l'âme. La vie 
lor sa terre là li bien temporaire ça tandis ki c'est la vie future ki éternel pour 
nous. Kan Allah fine envoye nous lor sa la terre là, Li pas fine mette ene fardeau 
lor nous parceki Li conné ki nous lécorps physique li bien faible. De ce fait, Li fine 
permette nous pou ena bane désires et loisirs personnelles, mais selman, nous, 
faudé pas nous ingrat envers Allah et nous oublier prier Li seul ou, oublier So bane 
faveurs ki Li fine fer lor nous et bane commandements ki Li fine mette à nous 
dispositions afin ki nous toujours suive le droit chemin. Celui ki pas oublier so 
devoir envers Allah, c'est celui-là même ki pour toujours prospérer, tandis ki bane 
ki laisse zot tenter par bane attractions de ça le monde là et oublier Allah, c'est 
zot bane grand perdant. 
 
Ki Allah protège nous contre l'avarice et gourmandise pour ça le monde 
temporaire là, et aide nous pour accède à Li avec facilité et dans félicité. Insha-
Allah, Ameen. 
 
 


